
en: Miu amitg. Cudisch da lectura per VI. classa, Administraziun cantunala per mieds d’instrucziun, Cuera, 1974:228-229
Avon biars tschiens onns pertgirava in pur da Flem sias nuorsas en la vischinonza digl enconuschent Pass Segnes. El haveva era ina stupenta e zun biala feglia. Quella numnav’ins dapertut mo la “Maria Biala”. Mava il bab gl’unviern a catscha d’uors, turnava el savens anavos cun grondiusa preda, in da quels prigulus glimaris. La feglia viandava lu sur il pass e giu ad Elm per far fiera cun la caulda pellitscha.

Duront in da quels viadis solitaris en las alps entaupa Maria in di in giuven dad Elm. Quel era enconuschents dapertut sco gagliard e temiu catschadur da camutschs. Il giuvenaster er’aschi surprius dalla bellezia da quella matta grischuna, ch’el damonda aunc quei di ella da daventar sia dunna. 

Il bab da Maria ei denton buc cuntents aschia. El haveva gia daditg encuretg ora per sia feglia in reh Sursilvan. Cura ch’il giuven catschadur vul visitar inaga sia spusa si d’alp, siara siu bab igl esch ad el si pil nas e renviescha el cun plaids pauc amabels ed encuraschonts. Trests banduna il renviau l’alp. El patratga ussa di e notg, co arranschar – malgrad tutta opposiziun ina sentupada cun sia cara.

Denton haveva gl’atun cun vents crius e scheltira priu dominè en la tiara. La cozza da neiv era aschi grossa che Maria gnanc pudeva pli bandunar la casa. Savens patertgava ella a siu spus. Sevilava il bab sin ella, sbassava ella si’egliada e siu cor s’empleneva cun tristezia.

Da s. Martin mava il bab adina a val per incassar sia paga da pastur. Strusch ei il bab svanius uonn giuaden en la val digl ual ch’ella banduna la casa e va a samada encunter il pass. Mo la nevada che cuarcla la cuntrada cugliuna la paupra bandunada. Ella enquera adumbatten la via tier siu car.

Mo tgei surpresa tuttenina. Ella stat avon ina gronda ruosna el grep. Tras quella penetrescha aschizun il clar sulegl. E tgei perscrutescha la giuvna! Quella ruosna ei ina finiastra tral cuolm. Tras quella miracla dalla natira ves’ins giuaden en la tiaretta da Glaruna. Ella enconuscha schizun il vitget Elm, co el tarlischa clar el sulegl matutin.
Il cor dalla matta batta per schluppar. Sperta sco in camutsch percuora ella la ruosna, arriva aschia da l’autra vart dil cuolm e zacontas uras pli tard sesanfla ella gia en casa da siu car, nua ch’ella ei cordialmein beinvegnida.

Cuort suenter ha ei dau nozzas ed ils dus ventireivels vivan sco el paradis. Da Nossadunna da candeilas vulan ils dus consorts muntar per la medema via tras la Ruosna s. Martin, sco ins di oz, ed anavos per retscheiver la benedicziun dil bab. Lez denton era aunc adina vilaus ed ha tarmess els naven cun smaledicziuns. Aschia eis ei daventau ord dus ventireivels in pèr disfortunau e sbittau. Els han priu la via sut ils peis ed ein serendi viers il Rein. Mai han ins udiu pli enzatgei dad els. La primavera sissu han lavinas e bovas disfatg il passadi ella ruosna e quei dad omisdus mauns.
Annexa: Mintg’onn ils 12 e 13 da mars ed ils 1 e 2 d’october sclarescha il sulegl tras quella ruosna direct la baselgia d’Elm. Schiglioc schai la baselgia duront 6 jamnas en l’umbriva. La Ruosna s. Martin schai sin in’altezia da 2636 m s.m. Vulan ins arrivar tier quella remarcabladad ston ins esser in bien alpinist. Quella finiastra ha la dimensiun dalla fatschada d’ina tegia d’alp.
